
Ҳ    У    К    М
ЎЗБЕКИСТОН  РЕСПУБЛИКАСИ  НОМИДАН

2023 йил январь ойининг 18 куни жиноят ишлари бўйича Денов туман суди ўз биносида очиқ суд мажлисида, раислик қилувчи: Ж.Н.Хурсандов, судья ёрдамчиси И.Расуловнинг котиблигида, тарафлардан Денов туман прокурори ёрдамчиси Ф.Ашуров, судланувчи УУУ ва унинг ҳимоячиси Шеробод-адвокат-жамоаси адвокатлар ҳайъати адвокат Ғ.Кучаровнинг иштирокида УУУга нисбатан 1-1905-2202/393-сонли жиноят ишини кўриб чиқди. Иш ҳужжатларига кўра:
УУУ (УУУ) 1955 йил 01 январь куни Денов туманида туғилган, миллати тожик, Ўзбекистон фуқароси, ўзбек тилини яхши билади, таржимонга муҳтож эмас, маълумоти ўрта, оилали 5 нафар фарзанди бор, судланмаган,  нафақада, Денов тумани, Даҳана маҳалласида яшайди, ушбу иш бўйича муносиб ҳулқ-атворда бўлиш ҳақида тилхат” эҳтиёт чораси қўлланилган, айблов хулосаси нусхасини 2022 йил 2 декабрь куни олган.
Ўзбекистон Республикаси ЖК 25,168-моддаси 4-қисмининг                                 “а” банди билан айбланган. 

Суд судланувчи ва жабрланувчининг кўрсатувларини, тарафлар фикрини тинглаб, жиноят иши материаллари билан танишиб чиқиб, қуйидагиларни

а  н  и  қ  л  а  д  и  :

УУУ фирибгарлик йўли билан бойлик орттириш мақсадида ўзига тегишли бўлмаган Денов тумани, “Боғишамол” маҳалласида жойлашган Денов туман ҳокимияти захирасидаги 4 гектар ер майдонини Олтинсой тумани, “Мўминқул” маҳалласида яшовчи Ё.Хасановга 500.000.000 сўмга сотишга келишиб, 2022 йил 07 ноябрь куни соат 16 ларда Денов тумани, “Янги ҳаёт” маҳалласи ҳудудида Ё.Хасанов билан учрашиб, ундан ер учун келишилган пулнинг 200.000.000 сўмини олганида Сурхондарё вилоят ИИБ ТҚХ ЖҚБ К ва ИЖҚКБ ходимлари томонидан ўтказилган тезкор тадбир жараёнида ушланиб, ўзига боғлиқ бўлмаган ҳолатларга кўра тасарруф этиш имкониятига эга бўлмасдан ўзганинг жуда кўп миқдордаги пул маблағларини фирибгарлик йўли билан қўлга киритишга  суиқасд қилган. 

Сурхондарё вилояти ички ишлар бошқармаси эксперт криминалистика бўлимининг 2022 йил 21 ноябрдаги 36-сонли хулосасига кўра, фуқаро УУУнинг ўнг қўлидан (Пакет-2), чап қўлидан (Пакет-3), юз қисмидан (Пакет-4), устидаги кийимларимдан (Пакет-5) суртма сифатида олинган бинт бўлакчаларида махсус “Люминофор” кукун излари мавжуд бўлиб, экспертиза ихтиёрига намуна сифатида тақдим этилган махсус “Люминофор” кукун (Пакет-Б) билан ўзларининг кимёвий хусусиятлари ва таркиби ҳамда нурланиш рангига кўра бир-бирига турдошлиги, экспертизага тақдим этилган бир дона 10.000 сўм купюрадаги серия ва рақамлари DR 2218779 бўлган пул-купьюрасида (Пакет-7) махсус “Люминицент” қалам билан ёзилган “ПОРА УМАРГА 21.10.2022й” деган ёзувлар ҳамда махусус “Люминофор” кукун излари мавжуд бўлиб, экспертиза ихтиёрига намуна сифатида тақдим этилган махсус “Люминицент” қалам (Пакет А)ва махсус “Люминофор” кукун билан ўзларининг кимёвий хусусиятлари ва таркиби ҳамда нурланиш рангига кўра бир-бирига турдош эканлиги аниқланган.   

Судланувчи УУУ судда айбига тўлиқ иқрорлик билдириб,    Денов тумани, “Боғишамол” маҳалласида жойлашган давлат захирасидаги 4 гектар ер майдонини 2018 йилдан бошлаб ўзи эгаллаб, фойдаланиб келаётганлиги, 2022 йил 30 октябрь куни уйида оила аъзолари билан турганида, унга илгаридан нотаниш бўлган Хасанов Ёқуб сотиладиган ер майдонини бор йўқлигини сўраганлиги, шунда унга пул зарур бўлганлиги сабабли, эгаллаб келаётган 4 гектар                                  ер майдонини сотмоқчи эканлигини айтганлиги, Ёқуб эгаллаб келаётган ер майдонини 4 гектарини жами 500.000.000 сўмга сотиб олишга келишишганлиги, сўнг соат 15:30 ларда яшаш уйига Ёқуб келиб у билан келишилган 200 млн сўмни олиб келганлигини ушбу пулларни бериш учун бирон жойга ўтириб беришини айтганидан сўнг Денов тумани, “Янги ҳаёт” маҳалласи ҳудудида жойлашган бир ошхона келиб ўтириб Ёқуб исмли шахсдан 200 млн сўм пулни олганида, ички ишлар ходимлари томонидан ушланганлиги, сўнг Денов тумани ички ишлар бошқармаси тадбир иштирокчилари билан келишиб, холислар иштирокида ушбу пуллар тегишли тартибда расмийлаштириш учун мутахассис томонидан махсус аппарати ёрдамида ультрабинафша нурлар орқали кўздан кечирилганида, кимёвий моддага хос кукун излари мавжудлиги аниқланиб, ундан суртмалар олиниб, тегишли тартибида муҳрланганлиги, сўнг у томонидан 4 гектар ер майдонини сотган 200 млн сўм эканлиги аниқланганлиги, ушбу пуллар кўздан кечирилганда улар орасида бир дона 10.000 сўмлик купюрага   пора Умарга деган ёзувлар борлиги аниқланганлиги, ушбу ер майдонидан бир неча йиллардан фойдаланиб келаётган бўлсада, бироқ ҳужжатлари бўлмаганлиги, эгалик қилган ва Ё.Хасановга сотишга келишишган ер майдонини ўзбошимчалик билан эгаллаб олганлиги, Ё.Хасановга сотишга келишган 4 гектар ер майдони эгалик ва фойдаланиш ва бошқа ҳуқуқларни берувчи расмий хужжати мавжуд эмаслиги, ер майдонини сотганидан сўнг кадастрга сотиб олган шахс билан биргаликда бориб танишлари орқали расмийлаштириб беришини маълум қилганлиги, айбига иқрорлигини қилмишидан чин кўнгилдан пушаймонлигини инобатга олиб енгиллик беришни  сўраб кўрсатув берди. 

Жабрланувчи Ё.Хасанов судда 2022 йил 31 октябрь куни Сурхондарё вилоят ИИБ бошлиғи номига ариза билан мурожаат қилиб, Денов тумани, “Боғишамол” маҳалласида яшовчи Мансуров Умар исмли шахс        4 гектар ер майдонини 500 млн сўмга сотиб, ундан фирибгарлик йўли билан пулларни олиб ўзлаштирмоқчи эканлигини сабабли унга нисбатан қонуний чора кўришни сўраганлиги, сўнг УУУ                    Денов туманида яшовчи “Умар” исмли шахс 200 млн сўмни 2022 йил                  07 ноябрь куни олиб келишини талаб қилиб қилганлиги,  шундан сўнг  ички ишлар ходимлари ундан тезкор тадбирни ўтказиш учун вилоят ички ишлар бошқармаси махсус фондидан олинган жами 200 млн сўмга махсус ишлов беришиб унга ушбу пул маблағларини ва ўрталаридаги сўзлашувларни ёзиб олиш учун овоз ёзиш мосламаси унга  ҳужжатлаштирилиб берилганлиги, сўнг Денов тумани, “Янги ҳаёт” маҳалласидаги чойхонага Мансуров Умар билан кўришиб, 200 млн сўмни бериб, ички ишлар ходимларига ишорани берганлиги, сўнг ҳуқуқни муҳофаза қилувчи орган ходимлари УУУни  холислар иштирокида қўлга олишганлиги ва Денов туман ички ишлар бошқармаси биносига  тадбир иштирокчилари билан келиниб, тергов ҳаракати тикланиб, холислар иштирокида Мансуров Умарнинг қўллари, юзи ва кийимларидан махсус аппарати ёрдамида ультрабинафша нурлар орқали кўздан кечирилганида, кимёвий моддага хос кукун излари мавжудлиги аниқланганлиги, сўнг Мансуров Умар томонидан                4 гектар ер майдонини сотганлиги учун олган ва ушланган вақтида тақдим қилган 200 млн сўм пуллар кўздан кечирилганда улар орасида бир дона 10.000 сўмлик купюрасидаги пулга «Пора Умарга 07.11.22й.» ёзувлари ёзилганлиги аниқланганлиги, УУУ сотмоқчи бўлган Денов тумани “Боғишамол” маҳалласида жойлашган 4(тўрт) гектар ер майдонинини УУУдан уй-жой қуриш хамда боғ яратиш мақсадида  ўзига тегишли деб айтгани учун 500 млн сўмга сотиб олишга келишганлиги, Денов тумани, “Боғишамол” маҳалласида жойлашган                  4 гектар ер майдонини ўзини ушбу ерни эгаси деб таништирган УУУ билан савдолашиш жараёнида ундан ўзининг номига ўтказиб берилишида ҳужжатларида муаммо бўлмаслигини айтганлиги, ҳозирда судланувчи УУУга нисбатан ҳеч қандай давъоси йўқлиги ҳақида кўрсатув берди. 

Гувоҳ Дж.Умарова судда 2022 йил 07 ноябрь куни шахсий ишлари билан Денов тумани ҳудудига юрганида ёнига бир фуқаролик киймида юрган шахс келиб ўзини ички ишлар ходими эканлигини тергов ҳаракатида холис сифатида қатнашиб беришини сўраганлиги, сўнг уларнинг таклифига рози бўлиб, Денов туман ички ишлар бошқармасига келишганлиги, бундан ташқари яна бир нафар  эркак киши холис сифатида ишда иштирок этганлиги, уларга ички ишлар ходимлари холиснинг ҳуқуқ ва мажбуриятларини тушунтиришганлиги,  сўнг ички ишлар ходимлари ариза муаллифи Хасанов Ёқуб томонидан келтирилган ариза мазмуни яъни “Умар” исмли шахс унга 4 гектар ер майдонини 500.000.000 сўмга сотишини маълум қилганлигини унинг ҳаракатлари ноқонуний бўлганлиги сабабли, “Умар” исмли шахсга нисбатан қонуний чора кўришни сўраганлигини баён қилганлиги, сўнг  Ё.Хасановга тадбир учун махсус фонддан олинган 200 млн сўмга махсус ишлов беришиб, овоз ёзиш мосламаси билан Ё.Хасановга берилганлиги, сўнг ариза муаллифи Ё.Хасанов тумандаги “Янги ҳаёт” маҳалласидаги чойхонага Мансуров Умар билан кўришиб, 200 млн  сўмни бериб, тадбир иштирокчиларига пулларни берганлиги тўғрисида ишора қилганлиги,  сўнг ички ишлар ходимлари холислар иштирокида Мансуров Умарни қўлга олишганлиги, шунда судланувчи УУУ жабрланувчи Ё.Хасановга 15 сотих ер майдонини 200 млн сўмга сотиб, пулларини олганлигини айтганлиги, сўнг ички ишлар ходимлари туман ички ишлар бошқармаси биносига келишганлиги ва холислар иштирокида тегишли тартибда олд махсус аппарати ёрдамида ультрабинафша нурлар орқали кўздан кечирилганида, УУУдан кимёвий моддага хос кукун излари мавжудлиги аниқланиб, ундан суртмалар олиниб, тегишли тартибда муҳрланганлиги, сўнг УУУ томонидан                               4 гектар ер майдонини сотган 200 млн сўм эканлиги аниқланганлиги, ушбу пуллар кўздан кечирилганда улар орасида бир дона 10.000 сўмлик купюрага “пора Умар”га деган ёзувлар борлиги аниқланганлиги, УУУ ушбу ер майдонидан бир неча йиллардан буён фойдаланиб келаётганлигини ва ҳужжатлари бўлмаганлиги, эгалик қилган ва Ё.Хасановга сотишга келишишган ер майдонини ўзбошимчалик билан эгаллаб олганлиги, Ё.Хасановга сотишга келишган 4 гектар ер майдони эгалик ва фойдаланиш ва бошқа ҳуқуқларни берувчи расмий ҳужжати мавжуд эмаслигини айтганлиги, ички ишлар ходимлари томонидан тузилгна ҳужжатларга имзо қўйиб берганлиги ҳақида кўрсатув берди.

Судланувчи УУУнинг айбига тўлиқ иқрор бўлиб берган кўрсатувидан ташқари, унинг айби қуйидагилар билан:

жиноят иши материалларидаги нақд пул қимматликларига махсус кимёвий модда билан ишлов бериш ва ушбу пуллар ҳамда “ON OFF” русумли овоз ёзиш мосламасини Ё.Хасанов тақдим қилиш ҳақидаги баённома ва унга илова қилинган фотосуратлар (и.в.14-18),  видеокамера қўллаган ҳолда ҳодиса жойини кўздан кечириш ва ашёвий далилни олиш тўғрисидаги баённома ва унга илова қилинган фотосуратлар (и.в.19-29), гувоҳ А.Холёровнинг дастлабки терговда гувоҳ тариқасида берган кўрсатувлари (и.в.52-54), Сурхондарё вилоят ички ишлар бошқармаси эксперт криминалистика маркази 2022 йил 21 ноябрь кунидаги 36-сонли эксперт хулосаси ва унга илова қилинган фотосуратлар (и.в.69-77) ва ишдаги бошқа далиллар билан тўлиқ исботланган.
Суд, дастлабки тергов органи томонидан судланувчи УУУнинг фирибгарлик яъни алдаш ёки ишончни суистеъмол қилиш йўли билан ўзганинг жуда кўп миқдордаги мулкини қўлга киритишда суиқасд қилганликдаги жиноий ҳаракатини Ўзбекистон Республикаси ЖК 25,168-моддаси 4-қисмининг “а” бнди билан тўғри квалификация қилган деб ҳисоблайди. 

Суд, судланувчи УУУга нисбатан жазо тури ва миқдорини белгилашда, Ўзбекистон Республикаси ЖК 55-моддасига мувофиқ унинг айбига иқрорлигини, қилмишидан пушаймонлигини, оилали эканлигини, муқаддам судланмаганлигини, 60 ёшда эканлигини, жабрланувчига моддий зарар етказилмаганлиги, жабрланувчининг даъвоси йўқлигини,   жазони енгиллаштирувчи ҳолатлар деб, Ўзбекистон Республикаси                        ЖК 56-моддасига мувофиқ, у мазкур жиноятни  ғаразли ниятда яъни моддий наф кўриш мақсадида содир этганлигини жазони оғирлаштирувчи ҳолатлар деб топини лозим топади.

Ўзбекистон Республикаси Олий суди Пленумининг 2014 йил                        23 майдаги “Суд ҳукми тўғрисида”ги 7-сонли Қарорининг 28-бандида, “Судларнинг эътибори, ҳукм чиқаришда уларнинг жазо тайинлашнинг умумий асослари тўғрисидаги қонун талабларига оғишмай риоя қилиш шартлигига, жиноят қонунининг асосий тамойилларидан бири инсонпарварлик тамойили эканлигига ва унинг мазмунига кўра жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо ва бошқа ҳуқуқий таъсир чораси қўлланиши кераклигига қаратилсин. Ушбу принципга биноан жазолашдан кўзланган мақсадга енгилроқ чораларни қўллаш орқали эришиб бўлмайдиган тақдирдагина оғирроқ жазо чоралари тайинланиши мумкин. Судлар жазо тайинлашда, содир этилган жиноятнинг ижтимоий хавфлилик даражасини ва хусусиятини, содир этилган қилмишнинг сабабларини, келтирилган зарарнинг миқдори ва хусусияти, шахси, унинг жавобгарлигини енгиллаштирувчи ва оғирлаштирувчи ҳолатларни ҳисобга олишлари керак. Булардан келиб чиқиб, судланувчининг жавобгарлиги даражаси хусусиятига қандай ҳолатлар таъсир этганлиги, шунингдек, унинг шахсини тавсифловчи суд муҳокамасида тасдиқланган ва ЖК 54-моддасига биноан жазо тайинлашда суд томонидан ҳисобга олинган бошқа ҳолатларни ҳукмда кўрсатиб ўтиши лозим” деб раҳбарий тушунтиришлар берилган. 

Ўзбекистон Республикаси Олий суди Пленумининг 2006 йил                              3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандида, ЖКнинг 8, 54-моддалари мазмунига кўра, жазо адолатли бўлиши ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги, 37-бандида                 ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим. Жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкин (масалан, моддий зарарнинг тўлиқ қопланганлиги, судланувчи ёки ота-онасининг оғир касаллиги, уларнинг меҳнатга лаёқатсизлиги, айбдор ота-онасининг ёки боласининг бошқа боқувчиси йўқлиги, судланувчининг кекса ёшда эканлиги, унинг бир гуруҳ шахслар томонидан содир этилган жиноятни очишда фаол иштирок этганлиги, жабрланувчининг жиноят содир этилишига туртки берган ҳуқуққа хилоф хулқ-атвори, жабрланувчининг судланувчи билан ярашганлиги ва ҳ.к.)лиги ҳақида раҳбарий тушунтиришлар берилган.  

Шу сабабли суд, Ўзбекистон Республикаси ЖКнинг 42, 54-моддалари талабига, Ўзбекистон Республикаси Олий суди Пленумининг ушбу қарорларида назарда тутилган раҳбарий тушунтиришларга амал қилиб, судланувчи УУУга жазо тури ва меъёрини тайинлашда, содир этилган жиноятнинг хусусияти ва ижтимоий хавфлилик даражасини, айбига иқрорлигини, қилмишидан чин кўнгилдан пушаймонлигини, оилавий ва моддий шароитини, оилали эканлигини, 60 ёшда эканлигини, жабрланувчига моддий зарар етмаганлиги, жабрланувчининг даъвоси йўқлигини инобатга олиб, жиноят содир қилгандан кейинги хулқ-атворини, жазони енгиллаштирувчи ва оғирлаштирувчи бошқа барча ҳолатларни инобатга олиб, инсонпарварлик ва одиллик принципларига таянган ҳолда,  у айбланаётган ЖК 25,168-моддаси 4-қисмининг “а” банди билан ЖКнинг 57-моддасини қўллаб модда санкциясида назарда тутилган жарима жазосидан ҳам камроқ жарима жазоси тайинлашни лозим топади. 

Суд, судланувчи УУУ мазкур жиноятини  эгаллаган лавозим ва хизмат фаолияти билан бевосита боғлиқ ҳолда содир этмаганлигини инобатга олиб, уларга нисбатан Ўзбекистон Республикаси                                        ЖК 45-моддасини қўллаб муайян ҳуқуқдан маҳрум қилиш жазоси тайинламасликни лозим топади. 

Суд, судланувчи УУУга нисбатан қўлланилган “муносиб ҳулқ-атворда бўлиш ҳақида тилхат” эҳтиёт чораси ҳукм қонуний кучга киргач бекор қилишни лозим топади. 

Суд, иш бўйича ашёвий далил тариқасида эътироф этилган ва Денов туман ички ишлар бошқармасининг ашёвий далилларни сақлаш  хонасида сақланаётган ўтказилган тезкор тадбир давомида суртма намуналари, УУУнинг ўнг ва чап қўлларидан, юзидан ҳамда кийимларидан олинган суртмалар  солиб муҳрланган 7 (етти) дона пакет ҳукм қонуний кучга киргач йўқ қилишни белгилашни лозим топади.

Суд, иш бўйича ашёвий далил тариқасида эътироф этилган тадбир давомида ишлатилган пул маблағларидан бир дона 10.000 сўмлик пул купюраси тилхат орқали вилоят ички ишлар ходими А.Исмоиловга қайтарилганлигини эътироф этишни лозим топади.            

Суд, иш бўйича жабрланувчига етказилган маънавий зарарни ундириш юзасидан фуқаролик ишлари бўйича судга мурожаат қилиш ҳуқуқи борлигини  тушунтириш лозим топади.   

Юқоридагиларга кўра, Ўзбекистон Республикаси ЖПК 454, 457, 463, 465-468, 473, 475-моддаларига мувофиқ суд,  
                                              ҳ  у  к  м    қ и л а д и:
УУУ (УУУ) Ўзбекистон Республикаси ЖК 25,168-моддаси 4-қисмининг “а” бандида назарда тутилган жиноятни содир этганликда айбли деб топилсин.

УУУга Ўзбекистон Республикаси ЖК 25,168-моддаси 4-қисмининг “а” банди билан ЖК 57-моддасини қўллаб, базавий ҳисоблаш миқдорининг 30 баравари  яъни 9.000.000 (тўққиз миллион) сўм жарима жазоси тайинлансин. 

  Тайинланган жарима давлат даромадига ундирилсин.      
УУУга нисбатан қўлланилган “муносиб ҳулқ-атворда бўлиш ҳақида тилхат” эҳтиёт чораси ҳукм қонуний кучга киргач бекор қилинсин. 

Иш бўйича ашёвий далил тариқасида эътироф этилган ва Денов туман ички ишлар бошқармасининг ашёвий далилларни сақлаш  хонасида сақланаётган ўтказилган тезкор тадбир давомида суртма намуналари, УУУнинг ўнг ва чап қўлларидан, юзидан ҳамда кийимларидан олинган суртмалар  солиб муҳрланган 7 (етти) дона пакет ҳукм қонуний кучга киргач йўқ қилинсин.

Иш бўйича ашёвий далил тариқасида эътироф этилган тезкор тадбир давомида ишлатилган пул маблағларидан бир дона 10.000 сўмлик пул купюраси тилхат орқали Сурхондарё вилоят ички ишлар бошқармаси ходими А.Исмоиловга қайтарилганлиги эътироф этилсин.            

Иш бўйича жабрланувчи Ё.Хасановга етказилган маънавий зарарни ундириш юзасидан фуқаролик ишлари бўйича судга мурожаат қилиш ҳуқуқи борлиги  тушунтирилсин.

 Ҳукмдан норози тарафлар ҳукм эълон қилинган кундан бошлаб             20 (йигирма) сутка ичида, судланувчи ва жабрланувчи ҳукм нусхасини олган кундан бошлаб шу муддат ичида жиноят ишлари бўйича Денов туман суди орқали Сурхондарё вилоят судига апелляция тартибида шикоят ёки прокурор протест келтиришга ҳақлидир.

Раислик қилувчи                              

           
      
Ж.Н.Хурсандов
